
Uqalimaariuqsaniq | Level 9
Uqalimaariuqsaniq is an Inuktitut reading program developed in Nunavut. This program is based on  
language-acquisition research from around the world. Uqalimaariuqsaniq is a sequential and progressive Inuktitut 
reading program that supports students in their development from emergent to fluent readers. 
 

   
 
 
 
 

Book details
Level: 9      
Text type: Non-fiction
Subjects/themes: characteristics all living things share—they grow, move, produce offspring, and need energy and water
Key features: added facts in Did You Know? boxes, glossary



ᐆᒪᔪᑦ ᖃᓄᐃᑦᑑᓂᖏᑦ

ᑎᑎᕋᖅᑐᖅ 
ᑲᐃᑦᓕᓐ ᑐᕌᒻᑉᓖ 



ᖃᐅᔨᒪᕕᑦ?

1,700-ᖏᓐᓃᐸᓗᒃᑐᓂᒃ
ᐱᕈᖅᑐᖅᑕᖃᖅᑐᖅ 
ᐅᑭᐅᖅᑕᖅᑑᑉ ᓄᓇᖓᓐᓂ.

ᐆᒪᔪᑦ, ᖁᐱᕐᕈᑦ, ᐱᕈᖅᑐᓪᓗ ᐆᒪᔪᐃᓐᓇᐃᑦ.  
ᐆᒪᔪᓕᒫᑦ ᐊᔾᔨᒌᐸᓗᓐᓂᒃ 
ᖃᓄᐃᑦᑑᓂᖃᖅᐸᒃᑐᑦ.

ᐆᒪᔪᓕᒫᑦ ᐱᕈᖅᐸᓪᓕᐊᕙᒃᑐᑦ. ᐊᒥᓱᑦ ᐆᒪᔪᑦ 
ᐊᖕᒋᓪᓕᕙᓪᓕᐊᕙᒃᑐᑦ ᑕᑭᒡᓕᕙᓪᓕᐊᕙᒃᖢᑎᒡᓗ 

ᐃᓐᓇᕈᖅᐸᓪᓕᐊᓪᓗᑎᒃ.

ᖃᐅᔨᒪᕕᑦ?

ᐊᒥᓲᓂᖅᓴᑦ ᐆᒪᔪᑦ ᐱᐊᕋᓖᑦ 
ᐱᐊᕋᕐᒥᓂᒃ ᐸᖅᑭᒃᖠᖅᐸᒃᑐᑦ
ᐃᒻᒥᓂᖅᓱᕈᓐᓇᖅᓯᓇᓱᖕᓂᖏᓐᓂ.

ᖃᐅᔨᒪᕕᑦ?

ᐃᓄᐃᑦ ᐊᔾᔨᒌᙱᑦᑐᓂᒃ
ᓂᕿᖃᕈᓐᓇᖅᑐᑦ 
ᓂᕆᔭᒃᓴᒥᓄᑦ
ᖃᓄᐃᙱᑦᑎᐊᕐᓂᐊᕋᒥᒃ.

ᐆᒪᑦᑎᐊᕆᓐᓇᖅᑐᑦ ᐆᒪᔪᓄᑦ  
ᐱᕈᖅᐸᓪᓕᐊᔾᔪᑕᐅᕙᒃᑐᑦ. ᐃᓄᐃᑦ ᐆᒪᔪᓪᓗ  

ᐆᒪᑦᑎᐊᕆᓐᓇᖅᑐᖅᑖᖅᐸᒃᑐᑦ ᓂᕿᓂᑦ.

ᐱᕈᖅᑐᑦ ᐆᒪᑦᑎᐊᕆᓐᓇᖅᑐᖅᑖᖅᐸᒃᑐᑦ 
ᓯᕿᓂᕐᒥᑦ. ᐆᒪᑦᑎᐊᕆᓐᓇᖅᑐᑦ ᐆᒪᔪᓂᒃ 

ᐆᒻᒪᖅᑯᑎᑖᕈᑕᐅᕙᒃᑐᑦ.

ᖃᐅᔨᒪᕕᑦ?

ᐃᒍᑦᓴᑦ ᓂᕿᖏᑦ 
ᓯᕿᓂᕐᒧᑦ ᓵᓐᖓᐃᓐᓇᓲᑦ 
ᓯᕿᓂᖅ ᓅᑉᐸᓪᓕᐊᑎᓪᓗᒍ.

ᖃᐅᔨᒪᕕᑦ?

ᓇᑦᑎᑦ ᑕᓕᕈᕐᒥᓄᑦ 
ᐹᕐᖑᕈᓐᓇᖅᑐᑦ ᐃᒫᓂᓗ 
ᐳᐃᔾᔭᕈᓐᓇᖅᖢᑎᒃ.

ᐊᐅᓚᔪᓐᓇᕈᑎᓄᑦ ᐆᒪᔪᑦ 
ᐊᐅᓚᔾᔭᒍᓐᓇᖅᐸᒃᑐᑦ. ᐆᒪᔪᑦ ᐊᐅᓚᒐᔪᖕᓂᖅᓴᑦ 

ᓇᒡᒍᐊᒥᒍᑦ , ᓲᕐᓗ ᓂᐅᑦ, ᐃᓴᕈᑦ, 
ᐸᐱᕈᐃᓪᓘᓐᓃᑦ.

ᐱᕈᖅᑐᑦ ᐊᐅᓚᔪᓐᓇᕐᒥᔪᑦ. 
ᓄᓇᒥ, ᐅᖅᐱᒐᑦ ᓄᓇᒧᑦ ᖃᓂᑦᑑᓪᓗᑎᒃ ᐱᕈᖅᐸᒃᑐᑦ. 
ᐆᓇᔪᖕᓂᖅᓴᐅᖕᒪᑦ ᓄᓇᒧᑦ ᖃᓂᓐᓂᖅᓴᐅᓪᓗᓂ 
ᐅᖅᐱᒐᑦ ᐊᓄᕆᒧᑦ ᓂᒡᓚᒧᓪᓗ ᐱᔾᔭᐃᖅᓯᒪᔪᑦ.

ᖃᐅᔨᒪᕕᑦ?

ᑐᒃᑐᑦ ᐅᒥᖕᒪᓪᓗ 
ᐅᖅᐱᒐᕐᓂᒃ ᓂᕆᕙᒃᑐᑦ 
ᐆᒻᒪᖅᑯᑎᖃᕐᓂᐊᕋᒥᒃ.

ᖃᐅᔨᒪᕕᑦ?

ᖃᒪᓂᕐᔪᐊᕐᒥ ᑐᒃᑐᐃᑦ 
ᐅᑭᐊᒃᑯᑦ ᑕᔾᔪᐊᕙᒃᑐᑦ. 
250,000-ᐸᓗᖏᓐᓃᑉᐸᒃᑐᑦ 
ᑐᒃᑐᑦ ᐅᓄᕐᓂᖏᑦ 
ᑕᔾᔪᐊᑎᓪᓗᒋᑦ.

ᐊᒥᓱᑦ ᐆᒪᔪᑦ ᑕᔾᔪᐊᕙᒃᑐᑦ
ᓂᕿᒃᓴᖅᓯᐅᖅᖢᑎᒃ ᐃᓂᖃᑦᑎᐊᕐᓂᐊᕋᒥᒡᓗ 

ᓯᓚ ᒪᓕᒡᓗᒍ.

ᐆᒪᔪᑦ ᐃᓚᖕᒋᑦ, ᓲᕐᓗ ᐊᓕᐸᐃᑦ, 
ᐃᕐᓂᐊᖃᓲᑦ ᐊᑕᐅᓯᕐᒥᒃ. 

ᐆᒪᔪᑦ ᐊᒥᓱᓂᒃ ᖃᔅᓰᓐᓇᕐᓂᒡᓘᓐᓃᑦ
ᐃᕐᓂᐅᕈᓐᓇᖅᑐᑦ.

ᖃᐅᔨᒪᕕᑦ?

ᐆᒪᔪᑦ ᐃᓚᖕᒋᑦ, ᓲᕐᓗ 
ᐊᓕᐸᐃᑦ, ᐃᕐᓂᐊᖃᓲᑦ 
ᐊᑕᐅᓯᕐᒥᒃ.

ᖃᐅᔨᒪᕕᑦ?

ᑭᒃᑐᕆᐊᖅ 200 
ᐅᖓᑎᖏᓐᓃᑦᑐᓂᒃ 
ᒪᓐᓂᓕᐅᕈᓐᓇᖅᑐᑦ. 

ᐃᓚᖏᑦ ᐆᒪᔪᑦ ᐃᕐᓂᕙᒃᑐᑦ ᒪᓐᓂᖃᖅᖢᑎᒃ 
ᐅᕝᕙᓘᓐᓃᑦ ᐱᕈᖅᑐᒃᓴᖃᖅᖢᑎᒃ.

ᐆᒪᔪᓕᒫᑦ ᐃᒥᕆᐊᖃᖅᐸᒃᑐᑦ. 
ᐆᒪᔪᑦ ᐃᒥᖅᐸᒃᑐᑦ, ᑭᓯᐊᓂ ᐱᕈᖅᑐᑦ 

ᐃᒥᖅᐸᒃᑐᑦ ᐊᐃᕋᖏᑎᒍᑦ.

ᖃᐅᔨᒪᕕᑦ?

ᐆᒪᔪᑦ ᐊᒥᓱᑦ ᐃᒥᓲᑦ 
ᑰᒐᓛᓂᒃ ᑕᓯᕐᓂᒡᓗ. 
ᐅᑭᐅᖅᑕᖅᑐᒥ ᐆᒪᔪᑦ 
ᐃᒥᓲᑦ ᐊᐳᑎᓂᒃ 
ᐊᐅᒃᐸᓪᓕᐊᔪᓂᒃ.

ᖁᐱᕐᕈᑦ, ᐆᒪᔪᑦ, ᐱᕈᖅᑐᓪᓗ 
ᐊᔾᔨᒌᙱᑦᑐᓂᒃ ᓇᔪᒐᖃᖅᐸᒃᑐᑦ. 

ᐆᒪᔪᑦ ᓇᓂᑐᐃᓐᓇᑦᑎᐊᖅ ᓇᓂᔭᒃᓴᐅᔪᑦ.

ᐅᖃᐅᓰᑦ ᑐᑭᖏᑦ

ᐃᕐᓂᐊᖅ: ᕿᑐᕐᖓᑦ.

ᐊᐃᕋᑦ: ᐱᕈᖅᑑᑉ ᓯᕐᒥᒃᓴᕐᒦᓐᓂᖕᒐ.

ᐆᒻᒪᖅᑯᑎ: ᓴᙱᓂᖃᕐᓂᒃᑯᑦ ᐊᐅᓚᔾᔭᒍᓐᓇᕐᓂᖅ.

ᐆᒪᑦᑎᐊᕆᓐᓇᖅᑐᑦ: ᐆᒪᔪᓄᑦ ᐆᒻᒪᕆᑦᑎᐊᕈᑕᐅᔪᑦ.

ᑕᔾᔪᐊᕙᒃᑐᑦ: ᓇᔪᖅᑕᒥᑕ ᐊᓯᐊᓄᑦ ᐃᖏᕐᕋᔪᑦ (ᓄᓇᒥ).

ᓇᒡᒍᐊᑦ: ᑎᒥᐅᑉ ᐃᓚᖏᑦ ᓄᐃᑕᔪᑦ ᐊᐅᓚᔪᓐᓇᖅᑐᓪᓗ.

ᐆᒪᔪᓕᒫᑦ ᐊᔾᔨᒌᙱᑦᑐᓂᒃ ᑕᐅᑦᑐᓖᑦ ᐊᔾᔨᒌᙱᑦᑐᓂᒡᓗ 
ᐱᐅᓯᖃᖅᖢᑎᒃ, ᑭᓯᐊᓂ ᐊᔾᔨᒌᐸᓗᖕᓂᒃ ᐊᑐᕆᐊᖃᖅᐸᒃᑐᑦ 

ᐊᓐᓇᐅᒪᔾᔪᑎᒃᓴᓂᒃ. ᖃᐅᔨᒋᑦ ᖃᓄᖅ ᐆᒪᔪᓕᒫᑦ 
ᐊᔾᔨᒌᖕᓂᖃᕐᒪᖔᑕ! 


